
ЖЕТІСУ АЛАТАУЫНЫҢ СОЛТҮСТІК МАКРОБЕТКЕЙІНДЕГІ  
СИРЕК КЕЗДЕСЕТІН ЖӘНЕ ЭНДЕМИК ТҮР  

TULIPA BRACHYSTEMON REGEL ПОПУЛЯЦИЯЛАРЫН 
ЭКОЛОГИЯЛЫҚ-ФИТОЦЕНОЗДЫҚ БАҒАЛАУ

Tulipa brachystemon Regel – Жетісу Алаутауы аумағында таралуы жеткілікті зерттелмеген 
шектеулі аумақта таралған эндемикалық түр, ал оның фитоценоздық бейімділігі мен мекен ор-
тасының құрылымы жайлы мәліметтер әлі де толық емес. Осыған байланысты Жетісу Алатауы-
ның солтүстік макробеткейіндегі қысқааталық қызғалдақ қатысатын өсімдік қауымдастықтарын 
зерттеу және оның өсімдік жамылғысы құрылымындағы орнын бағалау өзекті.

Зерттеудің мақсаты – Жетісу Алатауының солтүстік макробеткейіндегі Tulipa brachystemon 
қатысатын өсімдік қауымдастықтары жайлы мәліметтерді жинақтау, олардың флоралық құра-
мының ерекшеліктерін анықтау және түрдің фитоценоздық тәуелділігін бағалау.

Жұмыстың ғылыми маңыздылығы Tulipa brachystemon қатысатын өсімдік қауымдастықтары-
ның құрамы мен алуандығы жайлы мәліметтерді жүйелеуден тұрады.

Зерттеу жұмысы 2015-2022 жылдары жүргізілген далалық жұмыстардың материалдарына, 
гербарий қорларының (АА, LE) деректеріне, iNaturalist және Plantarium электрондық ресурста-
рының мәліметтеріне, сондай-ақ жарияланған әдеби көздерге негізделген. Қауымдастықтардың 
құрылымын талдау үшін геоботаникалық сипаттамалар пайдаланылды. Қауымдастықтардың так-
сономиялық, биоморфологиялық, экологиялық және ареалдық құрылымдары талданды. Қауым-
дастықтарға тән компоненттерді анықтау үшін түрлердің кездесу жиілігі мен орташа молдығы 
бағаланды. Қауымдастықтардың флоралық ұқсастығы Серенсен-Чекановский коэффициенті бо-
йынша анықталды, соңынан UPGMA әдісімен кластерлік талдау жүргізілді.

Tulipa brachystemon қатысатын өсімдік қауымдастықтарының қияқөлеңді-алуаншөпті шы-
рыш, тобылғы қатысатын қызғалдықты-алуаншөп, жекелеген бұталар аралас қызғалдақты-жу-
санды-бозкілем, бұталар аралас сепкілгүлді-алуаншөп, тобылғы аралас қияқөлеңді-алуаншөп 
және бұталар аралас таушымылдықты-алуаншөп сынды негізгі топтары анықталып сипатталды. 
Tulipa brachystemon кең фитоценоздық амплитудамен сипатталып, флоралық құрамы әртүрлі 
қауымдастықтарда кездесетіндігі анықталды. Флоралық ұқсастығын талдау нәтижелері зерттел-
ген түрдің қатысуымен біріктірілген, бірақ ілеспе флорасының түрлік құрамы бойынша ерекше-
ленетін бірнеше өсімдік қауымдастықтары топтарының бар екендігін көрсетті.

Жұмыстың практикалық құндылығы алынған нәтижелерді Tulipa brachystemon табиғи цено-
популяцияларына мониторинг жүргізуде, мекен ортасының жағдайын бағалауда, табиғатты қор-
ғау шараларын әзірлеуде және ерекше қорғалатын табиғи аумақтардың шекараларын нақтылау-
да қолдану мүмкіндігімен сипатталады.

Түйін сөздер: Tulipa brachystemon, Жетісу Алатауы, өсімдік қауымдастықтары, фитоценоз-
дық құрылым, флоралық ұқсастық.

Ecological and phytocenotic assessment of populations of the endemic species  
Tulipa brachystemon Regel on the northern macroslope of the Zhetysu Alatau mountains

Tulipa brachystemon Regel is a narrowly distributed endemic whose occurrence within the Zhetysu 
Alatau mountains remains insufficiently studied, while information on its phytocoenotic affinity and 
habitat structure is still fragmentary. Therefore, the study of plant communities with the participation of 
T. brachystemon and the assessment of its role within the vegetation cover of the northern macroslope 
of the Zhetysu Alatau mountains are of considerable relevance.

The aim of this study was to summarize available data on plant communities with the participation 
of Tulipa brachystemon on the northern macroslope of the Zhetysu Alatau mountains, to identify the 
floristic features of these communities and to assess the phytocoenotic affinity of the species.

The scientific significance of the study lies in the synthesis of all available information on the com-
position and diversity of plant communities containing Tulipa brachystemon.

The study was based on field investigations conducted between 2015 and 2022, herbarium collec-
tions (AA, LE), data from the iNaturalist and Plantarium databases, and published literature sources. Geo-
botanical releves were used to analyse community structure. Taxonomic, biological-morphological, eco-
logical and chorological structures of the communities were examined. Species occurrence frequency 
and mean abundance were assessed to identify the most characteristic community components. Floristic 
similarity among communities was evaluated using the Sorensen-Czekanowski coefficient, followed by 
UPGMA cluster analysis.

The study identified and characterized the main groups of plant communities with the participation 
of Tulipa brachystemon, including sedge-forbEremurus communities, tulip-forb communities with Spi-
raea, tulip-Artemisia-Sedum communities with sparse shrubs, Fritillaria-forb shrub communities, sedge-
forb communities with Spiraea and peony-forb shrub communities. Tulipa brachystemon was found to 
occur in several floristically distinct plant communities and to exhibit a broad phytocoenotic amplitude. 
Floristic similarity analysis revealed several groups of communities united by the presence of the target 
species but differing in the composition of associated flora.

The practical value of the study lies in the possibility of applying the obtained results for monitoring 
natural coenopopulations of Tulipa brachystemon, assessing habitat conditions, developing conserva-
tion measures, and refining the boundaries of protected areas.

Keywords: Tulipa brachystemon, Zhetysu Alatau mountains, plant communities, phytocoenotic 
structure, floristic similarity.

Эколого-фитоценотическая оценка популяций эндемичного вида  
Tulipa brachystemon Regel на северном макросклоне Жетысуского Алатау

Tulipa brachystemon Regel является узколокальным эндемичным видом, распространение ко-
торого в пределах Жетысуского Алатау изучено недостаточно, а сведения о его ценотической 
приуроченности и структуре местообитаний остаются фрагментарными. В связи с этим актуаль-
ным является изучение растительных сообществ с участием тюльпана короткотычиночного и 
оценка его положения в структуре растительного покрова северного макросклона Жетысуского 
Алатау.

Жетісу Алатауының солтүстік макробеткейіндегі сирек кездесетін және эндемик түр Tulipa brachystemon Regel...

Целью исследования является обобщение данных о растительных сообществах с участием 
Tulipa brachystemon на северном макросклоне Жетысуского Алатау, выявление особенностей их 
флористического состава и оценка фитоценотической приуроченности данного вида.

Научная значимость работы состоит в обобщении всех имеющихся данных о составе и раз-
нообразии растительных сообществ с участием Tulipa brachystemon.

Исследование основано на материалах полевых работ, проведенных в 2015–2022 гг., данных 
гербарных фондов (АА, LE), сведениях электронных ресурсов iNaturalist и Plantarium, а также 
опубликованных литературных источниках. Для анализа структуры сообществ использовались 
геоботанические описания. Проведен анализ таксономической, биоморфологической, экологи-
ческой и ареалогической структуры сообществ. Для выявления наиболее характерных компо-
нентов сообществ выполнен анализ встречаемости и среднего обилия видов. Флористическое 
сходство сообществ оценено по коэффициенту Серенсена-Чекановского с последующей класте-
ризацией методом UPGMA.

Выявлены и описаны основные группы растительных сообществ с участием тюльпана ко-
роткотычиночного: осоково-разнотравно-эремурусовые, тюльпаново-разнотравные с участием 
спиреи, тюльпаново-полынно-очитковые с единичными кустарниками, рябчиково-разнотравные 
c кустарниками, осоково-разнотравные со спиреей и пионово-разнотравные c кустарниками. 
Установлено, что Tulipa brachystemon встречается в нескольких флористически различающихся 
сообществах и характеризуется широкой фитоценотической амплитудой. Анализ флористиче-
ского сходства выявил наличие нескольких групп сообществ, объединенных присутствием ис-
следуемого вида, но различающихся составом сопутствующей флоры.

Практическая ценность работы заключается в возможности использования полученных дан-
ных при мониторинге природных ценопопуляций Tulipa brachystemon, оценка состояния место-
обитаний, разработке природоохранных мероприятий и уточнении границ особо охраняемых 
природных территорий.

Ключевые слова: Tulipa brachystemon, Жетысуский Алатау, растительные сообщества, фито-
ценотическая структура, флористическое сходство.

Кіріспе

Қысқааталық қызғалдақ (Tulipa brachystemon 
Regel, Liliaceae тұқымдасы) – таралу аумағы 
шектеулі эндемикалық түр. Табиғи ареалының 
қысқаруы Қазақстанның қызыл кітабына ІІ са-
наттағы «Сирек кездесетін түр» статусымен 
(Baitulin, 2014, p. 359), ал Табиғатты қорғау-
дың халықаралық одағының (The International 
Union for Conservation of Nature, IUCN) Қызыл 
тізіміне жойылып кету қаупі төнген түр ретін-
де енгізілген (Wilson et al., 2022). Одан бөлек T. 
brachystemon қатысатын өсімдік қауымдастық-
тары Алматы облысының Жасыл кітабына кірік-
тірілген (Dimeyeva et al., 2023).

Заманауи номенклатуралық тұжырымдама-
ларда (Plants of the World Online, 2026) Tulipa 
brachystemon Tulipa tetraphylla Regel-дің сино-
нимі ретінде қарастырылғанымен (Christenhusz 
et al., 2013; Everett, 2013), Zonneveld (2009) яд-
ролық геном мөлшеріндегі айырмашылықтарға 
сүйене отырып, Tulipa brachystemon-ды жеке түр 
ретінде көрсетеді. Бұл көзқарасты Қазақстанның 
эндемикалық флорасына арналған қазіргі шолу-
лар да растайды (Kubentayev et al., 2024).

Қысқааталық қызғалдақтың популяциялары 
солтүстік макробеткейдің орташа таулы бел-

деуіндегі тасты-қиыршық тасты оңтүстік бет-
кейлерінде, сирек жағдайда солтүстік экспози-
цияларында таралған. Аз санды популяциялар 
теңіз деңгейінен 1200-1600 м биіктік диапазо-
нында қара шіріндісі аз және сілтісізденген қара 
топырақтарда дамитын шалғын қауымдастықта-
рында тіркелді (Kaliyev et al., 2019). 

Оңтүстік макробеткейде теңіз деңгейінен 
800-1500 м биіктік аралығында аласа және ор-
таша тау белдеулеріндегі қиыршық тасты топы-
рақтарда, еңістігі 45%-ға дейін жететін көлбеу-
леу солтүстік, шығыс және батыс беткейлерінде 
кездеседі (Ivaschenko, 2005, 2014; Veselova et al., 
2011; Otradnykh & Syedina, 2023). 

2015-2022 жж. далалық материалдар бойын-
ша T. brachystemon оңтүстік макробеткейдегі 
Шолақ (Тайғақ шатқалы), Матай, Дегерес, Қа-
тутау, Түлкілі және Қотырқайың тауларында, 
Қоғалы және Көксу өзендерінің аңғарларында 
(Dimeyeva et al., 2016), сондай-ақ Арқарлы және 
Алтын-Емел асуларында таралған (Dimeyeva & 
Veselova, 2015). «Алтын-Емел» ұлттық паркі мен 
оған іргелес жатқан аумақтардағы қысқааталық 
қызғалдақ қауымдастықтарында дарақтар саны 
кейде мың данаға дейін жетеді. 

Ресей Ботаника институтының гербарий қо-
рында (LE) А.Э. Регельдің Шеңгелді кентінің 

маңынан жинақтаған алғашқы гербарий үлгіле-
рі сақталған. Қазақстан Республикасы Эколо-
гия және табиғи ресурстар министрлігі Орман 
шаруашылығы және жануарлар дүниесі коми-
теті Ботаника және фитоинтродукция институ-
тының гербарий қорындағы үлгілер (АА) В.П. 
Голоскоков тарапынан 1951 жылы Түлкілі өзені 
маңынан, 1959 жылы Шаған тауының етегінен 
жинақталған. Tulipa brachystemon-ң оңтүстік 
макробеткейдегі таралуы мен экологиялық-фи-
тоценоздық ерекшеліктері жайлы мәліметтер 
ілгерідегі зерттеулерде берілген (Goloskokov, 
1984; Ivaschenko, 2005, 2014).

Tulipa brachystemon-ң аумақтық таралуы 
жайлы мәліметтердің болуына қарамастан, Же-
тісу Алатауының солтүстік макробеткейіндегі 
қысқааталық қызғалдақ қатысатын қауымдас-
тықтардың ерекшеліктері әлі де толық зерттел-
меген.

Зерттеудің мақсаты – Солтүстік макробет-
кейдегі Tulipa brachystemon қатысатын өсімдік 
қауымдастықтарын анықтау, олардың флоралық 
құрылымын, фитоценоздық тәуелділігі мен фло-
ралық ұқсастық дәрежесін бағалау.

Зерттеу сұрағы Tulipa brachystemon белгілі 
бір өсімдік типімен байланысты ма, әлде фло-
ралық құрамы жағынан ерекшеленетін бірнеше 
қауымдастықта кездесе ме деген мәселені анық-
тауға бағытталды.

Зерттеу гипотезасына сәйкес, Tulipa 
brachystemon түрінің фитоценоздық ауқымы 
кең, флоралық құрамы жағынан ерекшеленетін 
бірнеше өсімдік қауымдастығына тән. Мұндай 
қауымдастықтардың құрамында шалғын және 
орманды-шалғын элементтерінің үлесі елеулі, 
мезофиттік түрлердің саны басым келеді деп 
болжанды.

Зерттеу материалдары мен әдістері

Зерттеу аумағы Жетісу Алатауының сол-
түстік макробеткейіндегі теңіз деңгейінен 1208 
м-ден (Никонов жалы) 1845 м-ге дейінгі (Аттап-
қан шатқалы) биіктік диапазонындағы «Жоңғар 
Алатауы» ұлттық паркінің аумағы мен оған ір-
гелес жатқан өңірлерді қамтиды. Зерттеу түрі-
нің 10-нан астам мекен орындары Көкжота тауы 
(Никонов жалы) мен Сарқан, Үлкен Басқан және 
Киікбай шатқалдарының шегінде анықталып, 
картаға түсірілді (1-сурет).

Зерттеу материалдары 2015-2022 жылда-
ры Жетісу Алатауының солтүстік макробетке-
йінде жүргізілген Tulipa brachystemon қатысатын 
өсімдік қауымдастықтарының геоботаникалық 
сипаттамаларын, гербарий коллекциялары-
ның (АА, LE) мәліметтері мен iNaturalist және 
Plantarium электрондық ресурстарының деректе-
рін, сондай-ақ жарияланған әдебиет көздерінде-
гі мәліметтерді қамтиды.

Далалық зерттеулер жалпы қабылдан-
ған геоботаникалық әдістер негізінде жүргізіл-
ді (Ellenberg & Mueller-Dombois, 1967; Bykov, 
1978; Gunin et al., 2020). Аумағы 100-200 м2 
болатын сынақ алаңдарында өсімдік қауым-
дастықтарына егжей-тегжейлі геоботаникалық 
сипаттамалар жасалды. Қауымдастықтардың 
географиялық координаталары мен абсолюттік 
биіктік көрсеткіштері GPS-навигатор көмегімен 
анықталды. Өсімдікжабынды сипаттау арнайы 
геоботаникалық бланкілерде жүргізіліп, онда 
өсімдік қауымдастықтары жайлы негізгі мәлі-
меттер (географиялық орны, координаталары, 
жер бедері, топырағы, флоралық құрамы, проек-
тивтік жабыны, түрлердің молдығы, шөптесін 
жікқабатының биіктігі және т.б.) қамтылды.

Материалдарды камералдық өңдеу «Қазақ-
стан флорасы» басылымы бойынша өсімдік түр-
лерін анықтауды қамтыды (Pavlov, 1956-1966), 
ал түрлердің номенклатурасы Кью Корольдік 
ботаникалық бағының POWO дерекқоры негі-
зінде берілді (Plants of the World Online, 2026).

Деректерді талдау әдістері. Өсімдік 
қауымдастықтарының құрылымын талдау үшін 
түрлердің кездесу жиілігі мен орташа молды-
ғының көрсеткіштері есептелді. Кездесу жиілігі 
белгілі бір түр тіркелген геоботаникалық сипат-
тамалар санының сипаттамалардың жалпы са-
нына (10) қатынасы ретінде анықталып, пайыз-
бен көрсетілді. Мысалы Artemisia absinthium 10 
геоботаникалық сипаттаманың алтауында тір-
келді (60%).

Қауымдастықтың орташа молдығы Дру-
де шкаласы бойынша есептелді (Drude, 1890). 
Есептеулер жүргізу үшін Друде шкаласының са-
палық категориялары шартты балдық мәндерге 
ауыстырылды: sol = 1, sp = 2, cop1 = 3, cop1-2 = 
3,5, cop2 = 4 и cop3 = 5. Орташа молдығы белгілі 
бір түр тіркелген барлық геоботаникалық сипат-
тамалардағы балдық мәндердің арифметикалық 
ортасы ретінде алынды.



8

Жетісу Алатауының солтүстік макробеткейіндегі сирек кездесетін және эндемик түр Tulipa brachystemon Regel...

1-сурет
Жетісу Алатауындағы Tulipa brachystemon қатысатын өсімдік қауымдастықтарының мекен орындары

мұндағы А – түрдің орташа молдығы, а – түр 
кездесетін әрбір геоботаникалық сипаттамадағы 
Друде шкаласы бойынша молдық балы, n – түр 
тіркелген геоботаникалық сипаттамалар саны. 
Мысалы Artemisia absinthium

Түрлер кездесу жиілігінің көрсеткіште-
рі бойынша тұрақтылық кластарына бөлінді: І 
класс – 20%, ІІ – 21-40%, ІІІ – 41-60%, ІV – 61-
80%, V – 80%-дан жоғары (Mueller-Dombois & 
Ellenberg, 1974).

Қауымдастықтар арасындағы флоралық ұқ-
састықты бағалау үшін Серенсен-Чекановский 
коэффициенті қолданылды (Sorensen, 1948).

мұндағы, a – екі сипаттамаға ортақ түрлер саны; 
b – тек бірінші сипаттамада кездесетін түрлер 
саны; c – тек екінші сипаттамада кездесетін түр-
лер саны. R4-R10 жұбы үшін есептеу мысалы: 
a  = 11, b = 5, c = 4.

Ұқсастық коэффициенттерінің матрицасы 
негізінде UPGMA әдісімен кластерлік талдау 
жүргізілді (Sokal & Michener, 1958). Ұқсастық 
коэффициенттерін есептеу және дендрограмма 
құру PAST бағдарламасының 4.01 нұсқасында 
орындалды (Hammer et al., 2001).

Tulipa brachystemon түрінің мекен орында-
рының картасы QGIS 3.10. бағдарламасында жа-
салды (QGIS Development Team, 2024).

Зерттеу нәтижелері және оларды талдау

2019 жылы қысқааталық қызғалдақ қатыса-
тын кейбір өсімдік қауымдастықтарына сипат-
тама берген болатынбыз (Kaliyev et al., 2019). 
Осы мақалада аталған түр кездесетін жаңа мекен 
орындар қарастырылып, қолда бар деректерге 
жан-жақты талдау жасалады.

Солтүстік макробеткейде Tulipa brachystemon 
қатысатын ерте көктемгі өсімдік қауымдастық-
тары шашыраңқы, кейде шағын топтар түрінде 
қияқөлеңді-алуаншөпті-шырыш, тобылғы ара-
лас қызғалдақты-алуаншөп, қызғалдақты-жу-
санды-бозкілем, бұталар аралас сепкілгүлді-а-
луаншөп, тобылғы аралас қияқөлеңді-алуаншөп 
және бұталар аралас таушымылдықты-алуан-
шөп қауымдастықтарының құрамында кездеседі 
(1-кесте). 

Қысқааталық қызғалдақ қатысатын қия-
қөлеңді-алуаншөпті-шырыш қауымдастықта-
ры Көкжота тауындағы Никонов шатқалында 
теңіз деңгейінен 1208-1265 м биіктікте, еңіс-
тігі 35-40°-қа жететін шығыс экспозицияла-
рында тіркелді. Қауымдастықтардың жалпы 
проективтік жабыны (ЖПЖ) беткейдің экс-
позициясына байланысты 70%-дан 80-85%-ға 
дейін өзгереді. Солтүстік және солтүстік-шы-
ғыс экспозицияларында проективтік жабын 
85%-ға дейін жетеді. Фитоценоздар құрамын-
да Eremurus altaicus (Pall.) Steven және Carex 
caucasica Steven басым. Шөптесін жікқабатын-
да Artemisia absinthium, Achillea millefolium L., 
Ligularia heterohylla Rupr., Ferula ovina Boiss. 
және т.б. тіркелді. Сирек кездесетін түрлер (T. 
brachystemon, Paeonia anomala L.) шашыраңқы 
таралған (2-сурет).

Тобылғы (Spiraea hypericifolia) аралас қыз-
ғалдақты-алуаншөп қауымдастықтары Үлкен 
Басқан шатқалының (1352 м т.д.) еңістігі 25-40° 
болатын шығыс және солтүстік-шығыс беткей-
лерінде тіркелді. Жалпы проективтік жабын 
орташа 70%-ды құрайды, ал фитоценоздардың 
таралған аумағы 25-30 м2-ден аспайды. Tulipa 
brachystemon аналық тау жыныстары жер беті-
не шығып жатқан (5-7%), жарық жақсы түсетін 
ашық телімдерде дамыған. Қауымдастықтар құ-
рамында Fragaria viridis Weston, Gagea filiformis 
(Ledeb.) Kar. & Kir., Achillea millefolium және 
Hypericum perforatum L. саны елеулі. Одан бөлек 
шөптесін қабатын Pulmonaria mollis J.F.Wolff ex 
Hornem., Lamium album L., Cerastium davuricum 
Fisch. ex Spreng., Corydalis ledebouriana Kar. & 
Kir., Urtica dioica L., Barbarea vulgaris W.T.Aiton 

және т.б. құрайды. Сирек кездесетін түрлерден 
Crocus alatavicus Regel & Semen. өседі (3-сурет).

2-сурет
Қияқөлеңді-алуаншөпті-шырыш қауымдастығы	

	

3-сурет
Тобылғы аралас қызғалдақты-алуаншөп қауымдастығы

Жекелеген тобылғы аралас қызғалдақты-
жусанды-бозкілем қауымдастықтары орташа 
таулы белдеудің еңістігі 25-35° аралығындағы 
салыстырмалы құрғақтау оңтүстік беткейлеріне 
(Крутой асуы, 1605 м т.д.) тән. Ассоциацияның 
жалпы проективтік жабыны 55-65%-дан аспай-
ды. Фитоценоздардың флоралық құрамында 
сандық көрсеткіштері бойынша қызғалдақ (T. 
brachystemon, T. kolbintsevii Zonn. (Zonneveld & 
de Groot, 2012)), жусан (Artemisia rutifolia Willd. 
ex Spreng.) және бозкілем (Phedimus hybridus 
(L.) ‘t Hart, Sedum alberti Regel) түрлері басым. 
Олардан бөлек Iris bloudowii Ledeb, Ferula ovina, 
Carex caucasica және т.б. кездеседі. Астықтұ-
қымдастардан Festuca valesiaca Schleich. ex 
Gaudin тіркелді (4-сурет).

Жетісу Алатауының солтүстік макробеткейіндегі сирек кездесетін және эндемик түр Tulipa brachystemon Regel...

Қысқааталық қызғалдақ қатысатын бұталар 
аралас сепкілгүлді-алуаншөп қауымдастықтары 
Крутой асуы (1516-1560 м т.д.) мен Сарқан шат-
қалдарының (1557 м т.д.) еңістігі 40-45° бола-
тын шығыс және оңтүстік-шығыс беткейлерінде 
тіркелді. Шығыс беткейлерге тән қауымдастық-
тардың құрамында (ЖПЖ: 80-90%) Қазақстан-
ның қызыл кітабына енетін Fritillaria pallidiflora 
Schrenk ex Fisch. & C.A.Mey басым (cop1-
cop2). Аз мөлшерде Astragalus lithophilus Kar. 
& Kir., Hedysarum neglectum Ledeb, Geranium 
linearilobum DC., Phedimus hybridus, Corydalis 
ledebouriana және т.б. кездеседі. Оңтүстік-шы-
ғыс беткейлерге тән фитоценоздар (ЖПЖ: 75%) 
бұталар қабатының (Rubus idaeus L., Berberis 
heteropoda Schrenk ex Fisch. & C.A.Mey, Ribes 
meyeri Maxim., Lonicera tatarica L.) айқын бо-
луымен ерекшеленеді. Шөптесін жікқабатын-
да Tulipa brachystemon, Artemisia absinthium, 
Primula kaufmanniana Regel, Pulmonaria mollis, 
Clematis alpina subsp. sibirica (L.) Kuntze, 
Geranium linearilobum, Viola altaica Ker Gawl., 
Iris bloudowii, Polygala comosa subsp. comosa, 
Lamium album, Cerastium davuricum, Urtica dioica, 
Myosotis alpestris subsp. suaveolens (Waldst. & Kit. 
ex Willd.) Strid, Trifolium pratense L., Taraxacum 
sect. Taraxacum F.H.Wigg., Heracleum dissectum 
Ledeb., Conium maculatum L. және т.б. үлесі 
елеулі (5-сурет).

Тобылғы аралас қияқөлеңді-алуаншөп 
қауымдастықтары өзен аңғарларының еңістігі  
40-45° болатын оңтүстік-шығыс беткейлері-
нің жоғары бөліктерін алып жатыр. Мұндай 
қауымдастықтар Көксу өзенінің (1625 м т.д.) 
оң жағалауындағы далаланған шалғындар-
да тіркелді. Жалпы проективтік жабын 70-
80%-ды құрайды. Бұталар жікқабатын Spiraea 
hypericifolia, Rosa spinosissima L. қалыптасты-
рады. Шөптесін қабатында Dictamnus albus L., 
Fragaria vesca L., Potentilla soongorica Bunge, 
Koenigia coriaria (Grig.) T.M.Schust. & Reveal, 
Ligularia macrophylla (Ledeb.) DC., Achillea 
millefolium және Phlomoides oreophila (Kar. & 
Kir.) Adylov, Kamelin & Makhm. мол таралған; 
одан бөлек Thalictrum minus L., Vicia cracca L., 
Dracocephalum nutans L., Ferula akitschkensis 
B.Fedtsch. ex Koso-Pol. және көп жапырақты 
қияқөлең (Carex polyphylla Kar. & Kir.) тіркелді. 
Сирек кездесетін Paeonia tenuifolia L. (Paeonia 
hybrida Pall.) және Tulipa brachystemon аз мөл-
шерде кездеседі (6-сурет).

4-сурет
Жекелеген тобылғы аралас қызғалдақты-жусанды-
бозкілем қауымдастығы

5-сурет
Бұталар аралас сепкілгүлді-алуаншөп қауымдастығы
	

Бұталар аралас таушымылдықты-алуаншөп 
қауымдастықтары Сарқан (1421-1649 м т.д.) 
және Аттапқан (1845 м т.д.) шатқалдарындағы 
еңістігі 25-40° болатын шығыс және оңтүстік-
шығыс беткейлеріне тән. Сарқан шатқалында 
тіркелген қауымдастықтардағы ЖПЖ 80-90% 
аралығында өзгереді. Бұталар қабатын Spiraea 
hypericifolia, сирек жағдайда Lonicera tatarica, 
Rosa alberti Regel, Berberis heteropoda, Rubus 
idaeus, Ribes meyeri және т.б. қалыптастыра-
ды. Шөптесін жікқабатында сирек кездесетін 
Paeonia anomala және T. brachystemon үлесі мол. 
Алуаншөптер құрамында Ligularia heterophylla, 
Pedicularis physocalyx Bunge, Fragaria vesca, 
жусандардан Artemisia absinthium жиі кездеседі. 
Одан бөлек астрагал (Astragalus alatavicus Kar. & 
Kir., A. lithophilus), тиынтақ (Hedysarum krylovii 

Sumnev., H. neglectum) түрлері таралған. Аз 
мөлшерде сирек кездесетін Adonis tianschanica 
(Adolf) Lipsch., сондай-ақ Solidago virgaurea 
L., Achillea millefolium, Iris bloudowii, Eremurus 
altaicus, Eriophyton marrubioides (Regel) Ryding 
және т.б. кездеседі. Аттапқан шатқалында сипат-
талған қауымдастықтардың проективтік жабы-
ны 80%-ды құрайды. Бұталар қабаты Juniperus 
sabina L.-дан тұрады. Шөптесін жікқабатын-
да сирек кездесетін түрлерден Rhodiola rosea 
L., Paeonia anomala және Tulipa brachystemon 
басым. Аз мөлшерде Euphorbia rapulum Kar. 
& Kir., Pedicularis macrochila Vved., Polygala 
comosa subsp. comosa, Myosotis alpestris subsp. 
suaveolens және т.б. тіркелді (7-сурет).

6-сурет
Тобылғы аралас қияқөлеңді-алуаншөп қауымдастығы

7-сурет
Бұталар аралас таушымылдықты-алуаншөп қауымдастығы
	

Tulipa brachystemon қатысатын қауымдас-
тықтардың флорасына жүргізілген таксоно-
миялық талдау нәтижелері 32 тұқымдас пен 62 
туысқа жататын 74 түрдің бар екенін көрсет-
ті. Түрлер саны бойынша жетекші орындарды 
Fabaceae (8 түр; 10,8%), Rosaceae (8 түр; 10,8%), 
Asteraceae (6 түр; 8,1%), Ranunculaceae (6 түр; 
8,1%), Liliaceae (5 түр; 6,8%) және Lamiaceae (4 
түр, 5,4%) тұқымдастары алады. Осы алты тұ-
қымдас қауымдастықтар флорасының 50%-ын 
(37 түр) құрайды. Келесі орындарда әрқайсысы 
3 түрден тұратын Apiaceae (4,1%), Boraginaceae 
(4,1%) және Crassulaceae (4,1%) тұқымдастары 
орналасқан. Одан әрі түрлер санының кему ре-
тімен Cyperaceae, Paeoniaceae, Orobanchaceae, 
Iridaceae және Euphorbiaceae (әрқайсысы 2 түр-
ден, жиынтық үлесі 13,5%) тұқымдастары келе-
ді. Қалған тұқымдастар әрқайсысы бір түрден 
(жиынтығы 18 түр; 24,3%) ұсынылған.

Түрлердің кездесу жиілігін талдау зерттел-
ген қауымдастықтардың ең тұрақты компо-
ненттері Artemisia absinthium, Paeonia anomala, 
Achillea millefolium, Iris bloudowii және Polygala 
hybrida екендігін көрсетті (2-кесте, 8-сурет). Бұл 
түрлер T. brachystemon мекен орталарының фло-
ралық ядросын құрайды. Ілеспе түрлер кешені-
нің құрылымында тұрақтылықтың IV класына 
жататын түрлер анықталған жоқ.

2-кесте мен 8-сурет деректеріне сәйкес же-
келеген түрлердің жоғары молдығы мен қауым-
дастықтардағы кең таралуы әрқашан қатар жүр-
мейді. Мысалы Paeonia anomala мен Fritillaria 
pallidiflora түрлерінің орташа молдығы тиісінше 
3,30 және 3,17 балды құрайды, ал кездесу жиі-
лігі 50 және 30%-бен шектеледі. Бұл түрлер же-
келеген фитоценоздарда елеулі үлес алғанымен, 
T. brachystemon мекен орталарының барлығында 
міндетті түрде кездесетін компоненттер санал-
майды. Аралық позицияны Artemisia absinthium 
иеленеді, оның салыстырмалы түрде жоғары 
кезесу жиілігі (60%) орташа молдық (2,00) көр-
сеткішімен ұштасады. Бұл ащы жусанды ілеспе 
түрлердің қатарына жатқызуға мүмкіндік береді. 
Achillea millefolium, Iris bloudowii және Polygala 
hybrida түрлерінің кездесу жиілігі 40%-дан ас-
пайды әрі молдығы төмен. Соған қарамастан бұл 
түрлер қауымдастықтардың тұрақты флоралық 
негізін қалыптастырып, флоралық алуандықтың 
сақталуына ықпал ететін маңызды компонент-
тер саналады.

2-кесте
Tulipa brachystemon қатысатын қауымдастықтардағы ілеспе түрлердің кездесу жиілігі мен молдығы

Түр Кездесу жиілігі, (%) Орташа молдығы, 
(Друде б-ша балл) Класс константности

Tulipa brachystemon 100 1.75 V
Artemisia absinthium 60 2.00 III
Paeonia anomala 50 3.30 III
Achillea millefolium 40 1.50 II
Iris bloudowii 40 1.00 II
Polygala hybrida 40 1.00 II
Fritillaria pallidiflora 30 3.17 II
Ligularia heterophylla 30 2.67 II
Berberis heteropoda 30 2.00 II
Fragaria vesca 30 2.00 II
Lonicera tatarica 30 1.67 II
Spiraea hypericifolia 30 1.00 II
Astragalus lithophilus 30 1.00 II
Pulmonaria mollis 30 1.00 II
Geranium linearilobum 30 1.00 II
Stachyopsis marrubioides 30 1.00 II
Lamium album 30 1.00 II
Urtica dioica 30 1.00 II

Ескерту. Кестеге кездесу жиілігі ≥ 30% болатын түрлер енгізілген. Тұрақтылық кластары: V – тұрақты түрлер (>80%), 
IV – жиі кездесетін түрлер (61-80%), III – әдеттегі түрлер (41-60%), II – сирек кездесетін түрлер (21-40%), I – кездейсоқ 
түрлер (<20%).

8-сурет
T. brachystemon қатысатын қауымдастықтардағы түрлердің кездесу жиілігі мен орташа молдығының 
арақатынасы

Өсімдіктердің тіршілік формаларын талдау 
нәтижелері (Raunkiaer, 1934) түрлердің басым 
көпшілігі гемикриптофиттерге (47 түр; 63,5%) 
жататындығын көрсетті. Қауымдастықтар құ-
рамында геофиттер (13 түр; 17,6%) мен фанеро-
фиттердің (8 түр; 10,8%) үлестері елеулі. Флора-
лық құрамдағы ең аз үлесті хамефиттер (3 түр; 
4,0%) мен терофиттер (3 түр; 4,0%) құрайды.

Экологиялық топтар бойынша мезофиттер-
дің үлесі (53 түр; 71,6%) басым, оның ішінде 
психромезофиттер 4,0%-ды құрайтын болса, 
сциомезофит (Clematis alpina subsp. sibirica) 
пен криомезофиттердің (Rhodiola rosea) үле-
сіне бір түрден келеді. Келесі позицияда ксе-
ромезофиттер (10 түр; 13,5%) мен петроксе-
ромезофиттер (Juniperus sabina) орналасқан. 
Фитоценоздар құрылымының 10,8%-ын (8 түр) 
мезоксерофиттер мен петромезоксерофиттер 
құрайды. Ең аз үлес мезопсихрофиттер (Trollius 
altaicus, Hedysarum neglectum; 2,7%) мен ксе-
рофиттерге (Euphorbia rapulum, 1,3%) тиесілі. 
Өсімдіктердің экологиялық топтар бойынша 
таралуы Tulipa brachystemon қатысатын қауым-
дастықтардың шалғын мекен орындарына тән 
екендігін көрсетеді.

Флораның географиялық элементтері жал-
пы қабылданған классификация негізінде жік-
телді (Goloskokov, 1984). Tulipa brachystemon 
қатысатын қауымдастықтарда кездесетін түр-
лердің ареалдарын талдау палеарктикалық геог-

рафиялық элементтердің (18 түр; 24,3%) басым 
екендігін көрсетті. Түрлер саны бойынша ке-
лесі орындарды Жетісу-Памир-Алай (8  түр, 
10,8%), голарктикалық (6 түр; 8,1%) және Ал-
тай-таулы Ортаазиялық (6 түр; 8,1%) элемент-
тері алады. Үлестері елеулі топтарға таулы Ор-
таазиялық (5 түр; 6,7%) және таулы Сібір-таулы 
Ортаазиялық (5 түр; 6,7%) элементтері жатады. 
Алтай-Тянь-Шань, Алтай-Орталық Қазақстан-
Тянь-Шань, таулы Сібір-Иран және таулы Сі-
бір-Тянь-Шань элементтерінің әрқайсысы 3 түр-
ден тұрады, жиынтық үлесі анықталған флора 
түрлерінің жалпы санының 16,2%-ын құрайды. 
Жетісу-Тянь-Шань элементінен (2 түр; 2,7%) 
басқа барлық ботаникалық-географиялық эле-
менттер (Паннон-Қазақстан, Жетісу-Тарбаға-
тай, Алтай-Иран, Жетісу-таулы Сібір, Жетісу-
-Иран және т.б.) флораның 10,8%-ын құрайды. 
Оның үстіне Tulipa brachystemon, T. kolbintsevii 
және Eriophyton marrubioides (бұрынғы атауы 
Stachyopsis marrubioides) Жетісу Алатауының 
эндемиктері саналады. Осылайша қысқааталық 
қызғалдақтың ценофлорасы ареалдардың 21 ти-
пін қамтиды.

Қауымдастықтардың флоралық ұқсастығын 
талдау (Серенсен-Чекановский бойынша) нә-
тижесінде коэффициент мәндерінің 0,071-0,709 
аралығында өзгеретіндігі анықталды. Бұл дерек-
тер фитоценоздардың құрамының әртектілігін 
растайды (3-кесте).

3-кесте
T. brachystemon қатысатын қауымдастықтардың флоралық ұқсастығының матрицасы

R1 R2 R3 R4 R5 R6 R7 R8 R9 R10

R1 1 0,111 0,352 0,285 0,166 0,181 0,142 0,333 0,153 0,3

R2 0,1111 1 0,08 0,206 0,2 0,333 0,090 0,1 0,294 0,142

R3 0,3529 0,08 1 0,5 0,421 0,206 0,095 0,210 0,121 0,370

R4 0,2857 0,206 0,5 1 0,173 0,242 0,16 0,260 0,216 0,709

R5 0,1666 0,2 0,421 0,173 1 0,25 0,25 0,142 0,071 0,090

R6 0,1818 0,333 0,206 0,242 0,25 1 0,384 0,25 0,473 0,25

R7 0,1428 0,090 0,095 0,16 0,25 0,384 1 0,125 0,266 0,25

R8 0,3333 0,1 0,210 0,260 0,142 0,25 0,125 1 0,071 0,272

R9 0,1538 0,294 0,121 0,216 0,071 0,473 0,266 0,071 1 0,222

R10 0,3 0,142 0,370 0,709 0,090 0,25 0,25 0,272 0,222 1

3-кестенің деректеріне сәйкес флоралық ұқ-
састықтың ең жоғары деңгейі (0,709) R4 (Сар-
қан, 1473 м, тобылғы аралас таушымылдықты-
алуаншөп) пен R10 (Аттапқан, 1845 м, бұталар 
аралас таушымылдықты-алуаншөп) қауымдас-
тықтарының арасында байқалды. Ұқсастық 
коэффициентінің орташа мәндері R3 (Сарқан, 
1421 м, таушымылдықты-алуаншөп) пен R4 
арасында – 0,500; R6 (Сарқан, 1557 м, бұталар 
аралас сепкілгүлді-алуаншөп) мен R9 (Сарқан, 
1649 м, бұталар аралас таушымылдықты-алуан-
шөп) арасында 0,473 болды. Коэффициенттің ең 

төменгі мәндері (0,071) R5 (Крутой асуы, 1516 
м, бұталар аралас сепкілгүлді-алуаншөп) пен R9, 
сондай-ақ R8 (Крутой асуы, 1605 м, қызғалдақ-
ты-жусанды-бозкілем) бен R9 арасында тіркел-
ді. Бұл көрсеткіштер зерттелген қауымдастық-
тардың ілеспе флорасының құрамында біршама 
айырмашылықтардың бар екенін көрсетеді.

UPGMA жіктемесі негізінде қауымдастық-
тардың таушымылдықты-алуаншөп, сепкілгүл-
ді-алуаншөп және қияқөлеңді-алуаншөпті-шы-
рыш/қызғалдақты-жусанды-бозкілем сынды үш 
негізгі кластері ажыратылды (9-сурет).

9-сурет
T. brachystemon қатысатын өсімдік қауымдастықтарының UPGMA бойынша жіктелуі

9-суретке сәйкес бірінші кластерді таушы-
мылдықты-алуаншөп қауымдастықтары (R4, 
R10 және R3) құрайды. Олардың флоралық қа-
шықтықтың ең төменгі деңгейінде бірігуі түрлік 
құрамының біркелкілігін және мекен орталары-
ның экологиялық жағдайлары ұқсас екендігін 
көрсетеді. Бұл топқа бұталар аралас сепкілгүлді-
-алуаншөп қауымдастығы (R5) жақын орналас-
қан. Демек бірінші кластерді мезофиттер айқын 
басым келетін алуаншөптер қауымдастықтары 
қалыптастырады.

Екінші кластерді бұталар аралас сепкілгүл-
ді-алуаншөп қауымдастықтары (R6, R7) мен 
бұталар аралас таушымылдықты-алуаншөп (R9) 
қауымдастығы құрайды. Бұл олардың орташа 

таулы белдеудегі экологиялық жағдайларының 
ұқсастығын көрсетеді.

Үшінші дербес кластерді қияқөлеңді-алуан-
шөпті-шырыш (R1) және қызғалдақты-жусан-
ды-бозкілем (R8) қауымдастықтары қалыптас-
тырады. Доминант түрлерінің алуандығына 
қарамастан, бұл қауымдастықтар ілеспе түрлер 
құрамының ұқсастығымен сипатталады.

Бұталар аралас қызғалдақты-алуаншөп 
қауымдастығы (R2) оқшау орналасуымен және 
басқа қауымдастықтардың түрлік құрамымен 
ұқсастық деңгейі төмен болуымен ерекшеленеді.

Жалпы алғанда дендрограмма флоралық 
құрамы бойынша ерекшеленетін қауымдастық-
тардың бірнеше тобын айқындады. Алынған 

нәтижелер қысқааталық қызғалдақтың Жетісу 
Алатауының солтүстік макробеткейіндегі фито-
ценоздық ауқымының кең екендігін растайды.

Қорытынды

Жетісу Алатауында жүргізілген далалық 
зерттеулердің материалдарын, гербарий қорла-
рын (АА, LE), iNaturalist және Plantarium элект-
рондық ресурстарын және әдеби деректерді 
талдау нәтижесінде қысқааталық қызғалдақ қа-
тысатын жалпы 24 өсімдік қауымдастығы анық-
талды. Олардың 16 мекен орны солтүстік мак-
робеткейге тиесілі, соның ішінде 7 қауымдастық 
«Жоңғар Алатауы» МҰТП аумағында орналас-
қан. Оңтүстік макробеткейдегі «Алтын Емел» 
мемлекеттік ұлттық табиғи паркінде Tulipa 
brachystemon қатысатын бір ғана қауымдастық 
тіркелді, ал қалған 7 қауымдастық ерекше қор-
ғалатын аумақтан тыс жерде жатыр.

Солтүстік макробеткейде Tulipa brachystemon 
қатысатын немесе басымдық ететін қауымдас-
тықтардың жалпы проективтік жабыны 60-90% 
аралығында өзгереді. Қауымдастықтардың алып 
жатқан аумағы орташа 10-нан 25-30 м2-ге дейін 
артады, жекелеген жағдайларда 50 м2-ге жете-
ді. 10 м2 аумақтағы дарақтар саны орташа 7,2 
дананы құрайды. Дарақтарының биіктігі 9-35 
см аралығында ауытқиды. Қауымдастықтар-
дың биоморфологиялық құрамында бұталар-
дың 8 түрі, жатаған жартылай бұташықтардың 
3 түрі, көпжылдық шөптесіндердің 47 түрі, 
біржылдық өсімдіктердің 3 түрі және эфеме-
роидтардың 13 түрі тіркелді. Қауымдастық-
тар құрамында Қазақстанның қызыл кітабына 
енетін Tulipa brachystemon, Paeonia anomala, 
Fritillaria pallidiflora, Adonis tianschanica, Crocus 
alatavicus, Lilium martagon және Rhodiola rosea. 
кездеседі.

Tulipa brachystemon қатысатын қауымдас-
тықтар Солтүстік макробеткейдің тасты-қиыр-
шық тасты оңтүстік және оңтүстік-шығыс бет-
кейлеріндегі қарашіріндісі аз және сілтісізденген 
қара топырақтарда дамитын шалғын қауымдас-
тықтарының құрамында тіркелді. Ұлттық парк-
тер аумағындағы фитоценоздардың жағдайы тұ-
рақты, алайда ерекше қорғалатын аумақтардан 
тыс орналасқан қауымдастықтар антропогендік 
факторлардың әсеріне тәуелді.

Жүргізілген зерттеу Жетісу Алатауының 
солтүстік макробеткейіндегі Tulipa brachystemon 

қауымдастықтарының ауқымы кең деген тұжы-
рымды растады. Түрлік құрамы әртүрлі қауым-
дастықтардың (қияқөлеңді-алуаншөпті-шырыш, 
тобылғы аралас қызғалдақты-алуаншөп, қыз-
ғалдақты-жусанды-бозкілем, бұталар аралас 
сепкілгүлді-алуаншөп, тобылғы аралас қияқө-
леңді-алуаншөп және бұталар аралас таушы-
мылдықты-алуаншөп) құрамында кездесетін-
дігі анықталды. Флоралық ұқсастықты талдау 
(Серенсен-Чекановский коэффициенті – 0,071-
0,709) және кластерлеу (UPGMA әдісі) нәтиже-
лері қауымдастықтардың флоралық тұрғыдан 
әртекті екендігін көрсетті.

Түрлік құрамының алуандығына қарамастан 
зерттелген қауымдастықтардың экологиялық 
құрылымы мезофиттердің тұрақты басымды-
ғымен (71,6%) сипатталады, ал экологиялық-
фитоценоздық спектрде шалғын және орманды 
шалғын элементтерінің үлесі елеулі. Бұл Tulipa 
brachystemon мекен орталарының экологиялық 
бір тұтастылығы флоралық құрамының ұқсас-
тығымен емес, олардың аласа және орташа тау-
лы белдеулердегі салыстырмалы түрде ылғалды 
мекен орталарға тән болуымен анықталатынды-
ғын көрсетеді.

Демек Tulipa brachystemon мекен ортасының 
экологиялық жағдайы ұқсас, бірақ флоралық құ-
рамы жағынан ерекшеленетін бірнеше өсімдік 
қауымдастығының құрамында өсетін экология-
лық бейімділігі жоғары түр. Алынған нәтижелер 
түрдің фитоценоздық тәуелділігі туралы қазіргі 
ғылыми түсініктерді кеңейтеді және табиғи це-
нопопуляцияларды мониторингтеу, мекен орта-
ларының жағдайын бағалау, сондай-ақ Жетісу 
Алатауының солтүстік макробеткейіндегі сирек 
кездесетін түрлерді сақтау шараларын әзірлеу 
үшін ғылыми негіз бола алады.

